
Tórshavn, 2. juni 2009
Viðvíkjandi uppskoti til kunngerð spillivatn   

Kommunusamskipan Føroya (KSF) hevur fingið uppskot til kunngerð um spillivatn   til hoyringar frá Innlendismálaráðnum. Hoyringsfreistin er 1. juni.

Í § 2 um økið, ið kunngerðin fevnir um, hevði verið ynskiligt, um burturleiðing frá fjósum eisini varð nevnt, tí royndirnar vísa, at burturleiðing frá fjósum er ein stór dálkingarkelda.

Viðvíkjandi allýsingunum í § 3 so verður í nr. 4 tosað um at leiða regnvatn frá savningarstaði til  útleiðingarstað. KSF vónar, at ætlanin við hesum ikki er, at spillivatnsskipanir  skulu gerast fyri regnvatn, ið rennur av kommunalum vegum, tí slíkt vil hava við sær útreiðslur, ið ongar kommunur í løtuni kunnu bera.

Kommunurnar taka undir við ætlanunum um spillivatnsskipanir, men viðvíkjandi tíðarfreistunum í § 4, so er tað fatanin hjá KSF, at freistirnar eru ov stuttar. Føroysku kommunurnar eru eisini í løtuni raktar av fíggjarkreppu, og serliga kravið í § 4, stk. 3, um, at øll kommunustýri innan 2015 skulu hava spillivatnsskipanir, sum eru í samsvari við góðkendu spillivatnsætlanina, kunnu fara at tyngja kommunurnar munandi fíggjarliga. Í hesum sambandi kundi KSF eisini hugsað sær, at § 4, stk. 5, um undantøk til freistina í § 4, stk. 3, í serligum førum bleiv útgreinað eitt sindur betri.
Í § 5, stk. 2, stendur, at spillivatnsætlanin skal vera í samsvari við yvirskipaðar lands- og kommunuætlanir. Hetta er rættiliga óneyvt orðað, og vert er at minnast, at í Føroyum eru ikki sum í Danmark yvirskipaðar økisplanir.
Í sambandi við § 6, stk. 1, nr. 6, er ikki lætt at skilja, hví meting um menning í kommununi viðvíkjandi fólkatali og ídnaðartilgongd skal við í upplýsingar um verandi spillivatnsskipanir, men ikki í ætlan fyri komandi spillivatnskipanir.

Ber til at greina ískoytisupplýsingar í § 7, sum eru neyðugar í viðgerðini av spillivatnsætlanunum nærri?
Í § 8 um bann móti útleiðing í løkir, áir v.m., áttu eisini privat øki at verið nevnd. 
Í § 9 vildi støðan ikki verið øðrvísi, um stk. 1 fór burtur og stk. 2 var standandi.

Í § 12 er tað ov ógreitt, har tað stendur, at spillivatn skal ikki leiðast út innan fyri molar, um til ber at leiða út aðrastaðni. Verður við um til ber meint, at tað tekniskt ber til ella ikki, ella kunnu fíggjarlig atlit eisini verða tikin, so at ein kommuna kann sleppa undan kravinum um at leiða spillivatn út um eina mola, tá hetta hevur órímiliga høgan kostnað við sær?

Har tað í § 14 stendur, at Umhvørvisstovan hevur eftirlit við, at kommunustýrini lúka krøvini í hesi skipan, áttu landsmyndugleikar og privat eisini at verið nevnd sum evni fyri regulering eftir hesi kunngerð.

